
Vrydag 1 April 2011

Gebedsfokus op evangelisasie: Bikers’ Church

Hierdie bediening bereik en raak mense aan waar dit hoogs onwaarskynlik was dat hulle ooit deur die evangelie geraak sou word. Bid vir Christen motorfietsryers wanneer hulle verskeie byeenkomste reël en bywoon met die enkele doel om geleenthede te skep waar Jesus aan ongeredde motorfietsryers bekendgestel kan word. Bid vir hulle fisiese veiligheid en dat motorfietsryers die evangelie sal aanneem ten spyte van moontlike weerstand. Bid vir oorwinning oor vooropgestelde idees en verslawings. Bid dat nuwe bekeerlinge die belangrikheid van hulle roeping sal verstaan om ook na ander motorfietsryers uit te reik. (Bikers’ Church, Posbus 1755, Brackenfell, 7561. Tel.: 021 982 2303, faks: 021 982 0997 of e-pos: cmawp@mweb.co.za ).
Gebedsfokus op jong vroue: THE YW (YOUNG WOMEN)

THE YW is in 1886 in Kaapstad gestig en is ‘n interkerklike, nie-winsgewende organisasie wat akkommodasie in ‘n Christelike atmosfeer verskaf met die spesifieke doel om jong meisies op te voed. Baie jong meisies het die Here Jesus as hulle Here en Verlosser leer ken terwyl hulle in YW huise gebly het. Bid asseblief saam met ons dat die Here dit op die harte van elkeen wat maniere soek om Hom nog meer te dien, sal lê om by een van die komitees in Pretoria, Pietermaritzburg, Oos-Londen, Kaapstad, Bloemfontein of Johannesburg aan te sluit. (Christian Residences For Young Women (THE YW). Tel.: 011 403 2423 of faks: 086 671 8247. Webwerf: www.theyw.co.za of e-pos: theyw@iafrica.com ).
Saterdag 2 April 2011

Gebedsfokus op die Vader: Die Heilige Gees roep uit in ons harte: Abba; dit is Vader

Die Vader stuur sy Heilige Gees om in ons uit te roep: Abba; dit is Vader (Gal.4:6). Een van die belangrikste dinge wat die Heilige Gees in ons harte doen, is om ons na die Vader te bring. Hy wys ons dat God nie net ‘n regter is nie. Hy wys ons die Vader se hart. Wanneer ons die Vader sien, sien ons God se hart en dit bring ons nader aan Hom. Watter belangrike rol het ons as aardse vaders en moeders nie om ons kinders na die hemelse Vader te bring nie! Ons moet die Heilige Gees toelaat om die Vader meer en meer aan ons te openbaar. Ons kan dit nie self doen nie. (Man van God deur Bennie Mostert).
Vader, mag die Heilige Gees aanhou uitroep in my hart en voortgaan om U meer en meer aan my te openbaar. Ek het U lief, Vader.
Gebedsfokus op die nasies: Luxemburg

Luxemburg is in die Katolieke tradisie en kultuur gegrondves, maar min mense het nog ooit die evangelie in hulle eie taal gehoor. Die Bybel is nog nie in Letzebuergesch vertaal nie – die taal wat die mense eerste by die huis leer praat. Alhoewel almal Frans en Duits magtig is, sal dit wonderlik wees as hulle die

Bybel in die taal van hulle hart kan lees. Bid asseblief vir voltydse werkers om hierdie taak aan te pak en spoedig te voltooi. Bid dat die Here mense met ‘n hart vir sendingwerk in hierdie gemeenskappe sal opwek sodat die evangelie ook vanuit hierdie klein nasie na elke uithoek van die aarde kan versprei.

(Webwerf: http://www.24-7prayer.eu/ ).
Sondag 3 April 2011

2011 Gebedsfokus op persoonlike herlewing

Ondersoek jou lewe vir enige vorm van woede. Woede kom in baie vorme voor: rebellie, geïrriteerdheid, frustrasie, opstandigheid, bitterheid, onvergewensgesindheid, woede-uitbarstings en allerlei vorme van aggressiewe gedrag. Aggressie en woede kan baie oorsake hê. Dit groei dikwels uit verwerping, onredelike behandeling, veronregting of vernedering. Talle mense het hierdie dinge as kinders beleef. Dit bepaal dikwels hulle gedrag vir die res van hulle lewens as dit nie reg hanteer word nie. Woede en aggressie is dikwels ook gewortel in teleurstellings wat mense beleef het. Vra die Heilige Gees om jou te help om enige vorm van woede in jou lewe te identifiseer. Vra Hom om vir jou te wys wat die presiese oorsaak van hierdie woede is, waar dit regtig vandaan kom. Vergewe vandag nog mense wat jou te na gekom het. Spreek hulle minstens met jou mond vry as jou hart nog nie kan saampraat nie.Vra God om jou emosioneel en geestelik van die pyn van jou verlede te verlos en jou hart te genees.

Maandag 4 April 2011

Gebedsfokus op redding: Leraars

Dra elke jongmens wat hier of in die buiteland studeer om ‘n pastoor of predikant te word in gebed aan die Here op. Bid dat hulle by die eenvoud van die evangelie sal bly en nie moed of hul geloof sal verloor tydens hulle studies of daarna vanweë verwarrende leerstellings of teleurstellings in die bediening nie. Bid vir elke leraar wat jy ken, dat hy of sy ‘n vars ontmoeting met die Here Jesus sal beleef en weereens bevestiging sal ontvang van God se roeping op hulle lewe.
Gebedsfokus op mensehandel: Nepalese vroue

Daar word jaarliks met ‘n geskatte 10 000 Nepalese meisies tussen die ouderdom van 9-16 oor Indië se oop grense heen handel gedryf. Hulle word letterlik as prostitute verkoop. Beloftes van werk in fabrieke, hotelle of restaurante word gemaak en te laat ontdek die vroue dat hulle in die kommersiële seksbedryf moet gaan werk. Hoe jonger die meisie is, hoe meer verdien die handelaar. ‘n Vals belofte van ‘n huwelik is ‘n ander lokmiddel wat ook algemeen gebruik word om vroue in die seksbedryf vas te vang. (Intercessors Network. Storskiftesgatan 87, S-58334 Linkoping, Swede. E-pos:

Intercessors.Network@Comhem.se of Intercessors.Network@Bredband.net ). Dank die Here vir ‘n aantal minderjarige meisies wat uit hierdie handelsnetwerk gered is deur die uitvoering van klopjagte op bordele wat deur plaaslike NGO’s geloods is. Bid vir rehabilitasieprogramme vir die oorlewendes wat hulle sal help om weer by hulle gemeenskappe in te skakel.
Dinsdag 5 April 2011

2011 Gebedsfokus op landwye herlewing

Geestelike duisternis en menslik onmoontlike situasies intimideer God hoegenaamd nie. Mense sê maklik dit het nog nooit so sleg gegaan soos nou nie. Dit mag waar wees, maar as ons kyk na toestande in Engeland voor die Tweede Groot Ontwaking in 1790-1810 en die VSA in 1857, lyk dit nie veel anders as vandag nie. Toe herlewing uitbreek, het die situasie binne maande begin verander en binne ‘n paar jaar het daar ‘n totale ommeswaai in hierdie lande gekom. Die enigste beperkende faktor is ons ongeloof, maar God is selfs groter as ons ongeloof.
Gebedsfokus op die nasies: Roemenië

Sedert 1989 is daar ‘n konstante beweging van kerkplanting in Roemenië. Tot 1999 is daar weekliks

gemiddeld vyf nuwe kerkgeboue geopen. Bid dat hierdie gemeentes gevestig sal word en doeltreffend sal wees. Bid dat meer finansiële bronne beskikbaar sal word, sodat gemeentes tot stand sal kom. Die samelewing in Roemenië word deur hoë geweldsmisdaad, prostitusie, alkoholisme en dwelmmisbruik geteister. Roemenië het ook een van die hoogste aborsiesyfers ter wêreld. Bid dat mense hoop en vryheid sal vind deur hulle lewens aan die Here Jesus oor te gee. Bid dat Christene op alle vlakke van die samelewing werk sal kry en dat hulle invloed sal meehelp om verandering in die land te bewerkstellig. (Webwerf: http://www.24-7prayer.eu/#/romania/4542094920 ).
Woensdag 6 April 2011

Gebedsfokus op die Vader: Wanneer begin ‘n pa om ‘n vader te wees?

‘n Pa kan net ‘n vader word as hy die Vader se liefde vir hom begin verstaan. Brennen Manning het ‘n baie belangrike ding gesê: Dit is belangriker om te verstaan dat iemand jou liefhet as om lief te hê. Dit beteken: Dit is belangriker om te verstaan dat die Vader my liefhet as die feit dat ek Hom liefhet. Ons redeneer gewoonlik andersom: Ons dink ons moet eers die Vader liefhê en so Sy liefde verdien. Die Bybel sê egter uitdruklik: die Here het ons eerste liefgehad (1 Joh.4:19). Waarom het die Vader ons gemaak? Om ons lief te hê. Die Here het ons gemaak om ons lief te hê, om in ‘n verhouding met Hom te lewe en nie om in die eerste plek vir Hom te werk nie. Dit is nie moontlik om God uit ons eie wil lief te hê nie. Ons liefde vir Hom is bloot ‘n reaksie op Sy liefde vir ons. Die Here se onvoorwaardelike liefde laat ons die moeite werd en aanvaarbaar voel en gee vir ons vryheid sowel as beskerming. (Man van God deur Bennie Mostert).

Vader God, leer my om lief te hê soos U liefhet en om U liefde vir my aan te gryp.
Gebedsfokus op evangelisasie: Passiespel

Vandag sal die Passion Play Ministries van Kaapstad weer hulle jaarlikse opvoering van He’s Alive by die Bellville Burgersentrum aanbied. Hulle maak deel uit van die internasionale bediening wat jaarliks ongeveer 140 000 mense op drie kontinente (Afrika, Asië en die VSA) bereik. Bid dat duisende mense aangeraak en verander sal word en Christus die middelpunt en Heerser van hulle lewens sal maak. Bid dat die span die kragtige teenwoordigheid van God in hulle aanbieding sal ervaar. (Bronwyne Scott, Tel.: 084 769 7350 of tel.: 082 976 7395. Webwerf:

http://tburgett.webfactional.com/cities/capetown.htm of e-pos: bronwyne@econo-heat.com ).

Donderdag 7 April 2011

2011 Gebedsfokus op landwye herlewing

Bid dat die kerk duidelik sal kan onderskei tussen werklike herlewings en geestelike opwekkings wat nie uit God gebore is nie. Bid vir leiers met wysheid, onderskeiding en geestelike insig om leiding te kan gee en wat, wanneer dit nodig is, mense kan help om te kan raaksien wanneer daar dinge gebeur wat nie van God af is nie. Daar is vandag baie emosionele nabootsings met min radikale langtermyn verandering in mense se lewens. Bid vir leiers wat onder leiding van die Sewevoudige Gees van God (Jes.11:2) aan die kerk leiding sal gee. Bid dat lidmate nie agter elke “nuwe” ding sal aanhardloop nie, maar dringend na  God sal begin roep vir Sy algenoegsame ingryping.
Gebedsfokus op die nasies: Majorka

Spanje, insluitend Majorka, is steeds in ‘n resessie. Werkloosheid is ‘n groot probleem en die armes word al hoe armer. Voor elke supermark is daar mense wat staan en bedel. ‘n Enorme korrupsieskandaal is in die regering oopgevlek. Bid vir die voortgesette openbaarmaking van korrupsie en ongeregtigheid. Bid dat prostitusie wat met 30% toegeneem het sedert die resessie begin het, sal stop. Bid dat gelowiges Jesus sal verkondig deur hulle getuienis en praktiese demonstrasies van liefde vir Jesus in hulle daaglikse lewe. Bid vir deurbrake in die jonger generasie wat nie meer lus is vir godsdiens nie, maar wat nogtans desperaat is vir ‘n ware ontmoeting met die heilige God! (Webwerf: http://www.24-7prayer.eu/ ).
Vrydag 8 April 2011

Precept Ministries (S.A.)

Precept Ministries (S.A.) het een doelstelling en dit is om mense in God se Woord te vestig. Dit is hulle begeerte om elke mens te bereik, op enige plek en tyd, van enige taal en enige ouderdom. Bid dat die Here steeds vir hulle sal voorsien wanneer hulle uitgaan om leraars en leiers oor die hele Afrika-kontinent op te lei met induktiewe Bybelstudievaardighede en op dié manier bronne te skep om plaaslike en buitelandse kerke toe te rus. (Precept Ministries (S.A.). Posbus 539, Howard Place, 7450. Tel./faks 021 531 1836. Webwerf: www.precept.org.za ).
Gebedsfokus op New Age: Hierdie maand gaan ons fokus op die basiese geloofsoortuigings van die New Age-beweging en aandui hoe dit verskil van dit wat ons as Christene glo. Dit is natuurlik nie moontlik om al die besonderhede van hierdie breë onderwerp te hanteer nie. Kom ons bid dat God mense uit hierdie dwaallering sal red. (Feite wat in hierdie artikels gebruik word, is geneem uit bronne op die Internet. Besoek ook: www.rose-publishing.com ).
Christene glo in persoonlike geestelike groei deur die lees van die Bybel, die leiding van die Heilige Gees en ‘n persoonlike verhouding met Jesus Christus. Ons glo dat daar lewe na die dood is, maar dat mense een keer sal sterf en daarna sal daar ‘n oordeelsdag wees (Heb.9:27). Vir die New Agers is daar geen oordeelsdag nie. Die Heilige Gees lei ons in die volheid van Jesus Christus (Ef.3:16-19). Ons vertrou nie op die leiding van entiteite of magte buite Hom nie (1 Kor.2:10).
Gebed: Vader, ons bid tot U in die Naam van U Seun Jesus Christus, dat U die oë en die harte van die New Age-volgelinge sal open sodat hulle U intiem en persoonlik as die middelpunt van hulle lewens sal leer ken; as die Geneser en Verlosser van hulle siele, en die Een wat hulle met die volheid van Jesus Christus sal vervul. Open hulle harte sodat hulle meteens sal hoor en verstaan dat U die LEWENDE GOD is! Bring hulle daartoe dat hulle hulle sonde sal leer ken en sal verstaan dat hulle berou moet hê om met U as God en Vader versoen te kan word.
Saterdag 9 April 2011

Gebedsfokus op die Vader: Gee die fakkel van die geloof aan

Ons moet ons kinders leer oor die lewe wat daar in Christus is, hulle onderrig in die leringe van die apostels en die voorreg en verantwoordelikhede van die bediening van die versoening wat God aan ons almal gegee het (2 Kor.5:19-20). Ons moet ons kinders leer dat daar ‘n hemel en ‘n hel is, dat die Bybel die Woord van God is (betroubaar, onfeilbaar en geïnspireer deur die Gees van God). Ons moet hulle leer dat ons weer gebore moet word en die belangrikheid van berou oor ons sonde; dat die vergewing van die sonde slegs plaasvind deur die kruis en die bloed van Jesus Christus; dat nie almal gered word nie, maar slegs dié wat Hom as hulle Verlosser aanneem (Joh.1:12), dat daar geen vergewing van sondes is sonder berou nie en dat daar geen evangelie is sonder die kruis en die bloed van Jesus nie. (Man van God deur Bennie Mostert).

Vader, wek my gees op om my kinders te onderrig in U weë, U leringe, U werke, U liefde en die

heerlikheid van U karakter (Deut.11:19).

Gebedsfokus op die nasies: Bosnië

Bosnië-Herzegowina vorm gesamentlik ‘n driehoekige republiek op die Balkan-Skiereiland. Bid vir werkers in hierdie oesland omdat slegs ‘n baie klein persentasie van die bevolking nog ooit kennis gemaak het met die evangelie en die noodsaaklikheid van sondeberou en geloof. Bid vir deurbrake

onder die Bosniese Moslems. Vanaf slegs ‘n handjievol ‘n paar jaar gelede het die getal Christusgelowiges tot 300-400 vermeerder, maar die oorgrote meerderheid is nog nie bereik nie. Bid vir die Serwiërs. Meer as 500 000 het vlugtelinge geword, maar hulle het minimale noodleniging ontvang en is verbitterd teenoor die wêreld wat hulle nie gehelp het nie. Bid dat hulle hulle tot Jesus sal wend vir hulp. Bid dat hulle oë geopen sal word vir die boodskap van lewe en vrede in Hom. Teen 2000 was daar 30 000 studente in Sarajevo. (Webwerf: http://www.24-7prayer.eu/) .
Sondag 10 April 2011

2011 Gebedsfokus op persoonlike herlewing

Word stil voor God en besin oor die begrip “tevredenheid”, of dan “ontevredenheid”. Is jy tevrede met dit wat God vir jou gee, of is daar by jou ‘n geheime begeerte na meer? Ontevredenheid is een van die

dodelikste vyande van Christene, maar ook van alle mense. In 1 Tim.6:8 sê Paulus dat om tevrede te wees ‘n groot geestelike wins is. Tevredenheid beteken jy is vry van die druk wat advertensies op jou plaas om goed te koop asof die sin van jou lewe van dié spesifieke produk afhang. Geestelike tevredenheid sê: As ek Jesus as Verlosser het, kos het om te eet, klere om aan te trek en ‘n plek om te bly, is dit genoeg. Enigiets wat meer as dit is, is welkom, maar nie belangrik nie. Dit is ook nie die moeite werd om dit ten alle koste in die hande te kry nie. Dit is egter nie dieselfde met ons in ons verhouding met God nie. In ons verhouding met Hom is daar altyd ‘n dieper soeke na God, ‘n heilige onvergenoegdheid om meer van God te beleef, meer van die krag van God te ervaar, meer van die karakter van God te verstaan, meer te sien van die groter werke wat Jesus beloof het aan hulle wat in Hom glo. Hierdie heilige ontevredenheid mag nooit in tevredenheid oorgaan nie.
Maandag 11 April 2011

Gebedsfokus op redding: Personeel van Christelike boekwinkels

Dit gebeur dikwels dat mense wat ‘n desperate behoefte het of ‘n probleem ervaar, by ‘n Christelike boekwinkel instap met die verwagting dat hulle antwoorde op hulle vrae of problem sal kry deur middel van ‘n boek of tydskrif wat hulle daar sien. Bid asseblief vir die personeel van Christelike boekwinkels om sulke mense raak te sien en hulle met deernis te bedien. Bid dat hulle nie net hulle werk sal doen nie, maar Jesus se liefde deur hulle optrede sal verkondig.
Gebedsfokus op New Age: Wat die New Agers glo oor verlossing en die dood

New Agers glo dat om verlossing te kan verkry, jy die bose “karma” met die goeie “karma” moet oorwin. Daar bestaan nie ‘n konsep van sonde by hulle nie. Om slegte karma te oorwin, kan jy krag put uit bonatuurlike magte deur middel van meditasie, selfbewustheid en ‘beskermgeeste’. Hulle gebruik o.a die term ‘herbore’ vir hierdie nuwe selfbewussyn. Opeenvolgende menslike reïnkarnasies vind plaas totdat jy éénwees met God bereik. Vir hulle bestaan daar glad nie iets soos ‘n ewige lewe nie of dat ‘n persoon uit die dood opgewek sal word nie, en daar is ook nie volgens hulle ‘n letterlike hemel of hel nie. Hulle streef na wêreldeenheid en -vrede en plaas sterk klem op holistiese gesondheid.

Christene glo dat ons slegs deur geloof in Jesus Christus se afgehandelde werk gered word. Verlossing geskied deur God se genade, nie deur ‘n mens se goeie werke, meditasie of deur die leiding van beskermgeeste nie. As Christene glo ons dat Christus vir ons sondes gesterf het, dat ons berou oor ons sondes moet hê, Christus moet aanneem as die Een wat red en ons met die Vader versoen, en dat Gód ons die gawe van verlossing en ewige lewe gee (Rom.6:22). Na die dood wag die laaste oordeel op alle mense. Alle mense, dié wat gered is en dié wat nie gered is nie, sal lewe tot in ewigheid (Dan.12:2). Dié wat gered is, sal saam met Jesus in die hemel woon (Joh.6:40) en die ongereddes sal vir ewig van God geskei wees in die hel (Joh.3:36). Christene neem die evangelie, die goeie nuus van die verlossing in Jesus Christus, na dié wat nog nie bereik is nie deur middel van sending en evangelisasie, maar sien ook om na die behoeftes van armes, weduwees, weeskinders ensovoorts. Hulle is aktief by die samelewing betrokke om geregtigheid, integriteit, hoop en versoening te bewerkstellig deur Jesus Christus, hulle verlosser.

Gebed: Vader van ons Here Jesus Christus, openbaar asseblief U Seun as die Weg, die Waarheid en die Lewe (Joh.3:16) aan elkeen wat by New Age-aktiwiteite betrokke is. Wek hulle harte op om U aangesig te soek, die Woord te lees en tot die openbaring van U ewige lewe te kom.
Dinsdag 12 April 2011

2011 Gebedsfokus op landwye herlewing

Alle geestelike en sosiaal-maatskaplike werk moet deur die krag van die Heilige Gees gedoen word. Christene wat sopkombuise bedryf, weeskinders versorg, met enige tipe opheffingsprojek besig is of op enige ander manier by die nood van armes en behoeftiges betrokke is, moet God aanroep om kragtig in hierdie gemeenskappe te werk en deurbrake te bring. Die fokus is nie om méér mense kos te gee nie, maar God te vertrou vir Sy ingryping, vir meer werksgeleenthede en dat minder mense van opheffingsprojekte afhanklik sal wees! Sonder gebed en die kragtige werking van die Heilige Gees verskil dit geensins van die werk van gewone liefdadigheidsorganisasies nie en sal die nood altyd net tydelik verlig word.
Gebedsfokus op die nasies: Letland

Die geestelike dringendheid van die vroeë 1990’s het grotendeels in ‘n algemene geestelike onverskilligheid verval. Hoewel godsdiensvryheid bestaan, besoek slegs 2% van die bevolking gereeld ‘n kerk. Hou aan met bid vir gesonde groei in die kerke en vir harmonie onder die gelowiges van verskillende etniese groepe. Dank God vir die nuwe Lettiese vertaling van die Bybel wat deur die koning van Swede geborg is! Bid ook vir Christelike boeke wat nou in Letties vertaal word en ook dié wat tans deur Christelike Lettiese skrywers geskryf word. Bid dat die literatuurbediening in elke segment van die
bevolking vrug sal dra. (Webwerf: http://www.24-7prayer.eu/ ).
Woensdag 13 April 2011

Gebedsfokus op die Vader: Vaders met die hart van die Vader is vaders wat dissiplineer

‘n Vader moet ook in staat wees om met die hart van die Vader en volgens God se gebooie en beginsels te dissiplineer. Soos God, moet ‘n vader met liefde, wysheid, geregtigheid en regverdigheid dissiplineer, met verdraagsaamheid en geduld, nooit met ongetemde woede nie. Sonder dissipline leer kinders nie; hulle word onnodig blootgestel aan keuses wat hulle as kinders met beperkte insig nie weet hoe om te

hanteer nie. ‘n Vader wat nie sy kinders dissiplineer nie, doen hulle ‘n verskriklike onreg aan. Dissipline verskaf sekuriteit. Deur dissipline leer kinders wat om in die lewe te verwag en ook hoe om dit te hanteer, wat reg en wat verkeerd is, en leer hulle om die regte keuses te maak. Om met gesag op te tree beteken nie om outoritêr of onredelik te wees nie. Dit beteken nie dat ons as mans ons wil op ons gesin afdwing nie. Dit beteken in die eerste plek dat wanneer ‘n mens praat, jy dit doen met die gesag van die Woord van God en met die hart van die Vader. Daarom moet die woorde van vaders in lyn wees met die Woord van God. (Man van God deur Bennie Mostert).

Vader God, leer my om my kinders op so ‘n manier te dissiplineer dat hulle U sal liefkry en U beter

sal leer ken.
Gebedsfokus op die nasies: Senegal

In Senegal, Wes-Afrika, word minstens 50 000 kinders deur onderwysers by Koran-skole o.a. geleer hoe om op straat geld te bedel. Bid dat hierdie praktyk beëindig sal word, nie slegs in Senegal nie, maar ook in die ander Moslemgemeenskappe waar dit voorkom. Bid dat God kragtig in hierdie situasies sal optree en dat Hy die oë sal oopmaak van die regering en lede van die gemeenskap, sodat die skole waar dit gebeur, verbied sal word om daarmee voort te gaan. Bid vir oop deure van Christenbedienings om hierdie kinders met die waarheid te begin bedien. Bid ernstig vir Moslems in Senegal om Jesus persoonlik te leer ken. Islam het vanaf 45% in die laaste eeu tot 92% gegroei. (Children at Risk Prayer News. Webwerf: http://www.viva.org/  of e-pos: pray@viva.org ).
Donderdag 14 April 2011

2011 Gebedsfokus op landwye herlewing

Daar is steeds honderde miljoene mense wat die evangelie nog nie eers een maal gehoor het nie. Dit is en bly die opdrag aan die kerk om die evangelie na hierdie mense te neem. Daar is ‘n groot behoefte aan

voltydse geestelike werkers met ‘n verskeidenheid vaardighede om in geslote lande en onder onbereikte groepe te gaan werk. Bid vir werkers. Bid die Here aan wie die oes behoort, om arbeiders in die oes uit te stuur (Matt.9:38-39).
Gebedsfokus op die nasies: Slowakye

Slowakye benodig rigting na jare van buitelandse heerskappy, ‘n Kommunistiese ekonomie en die vreedsame afskeiding van die Tsjeggiese Republiek. Bid dat namate die ekonomie herstel, materialisme en die dalende morele standaarde nie die huidige strewe na menswaardigheid en hoop wat daar by baie teenwoordig is, sal vernietig nie. Slowakye het ‘n sterk Christelike erfenis, maar die Katolieke en die hoofstroom- Protestantse kerke (Luthers en Gereformeerd) is meer tradisioneel. By die meeste gemeentes daal die lidmaatgetalle en kerkbywoning. Roep na God vir herlewing in die kerk, vir ‘n nuwe

verstaan van die lewenstyl van heiligheid en ‘n honger en ‘n dors na die Woord van God. (Webwerf: http://www.24-7prayer.eu/ ).
Vrydag 15 April 2011

Gebedsfokus op gebedsmobilisering: Jerigo Mure Internasionale Gebedsnetwerk

Bid asseblief vandag vir die verskillende projekte van Jerigo Mure Internasionale Gebedsnetwerk oor die land heen. Bid dat nuwe individue en groepe sal aansluit en sal begin om saam te bid, op die boekie sal inteken en ook op die weeklikse Global Prayer Alert om sodoende tred te hou met die gereelde nuus en gebeure in verband met gebed. Bid dat die Here nuwe gebedskoördineerders oor die land sal opwek om mense in hulle stede en dorpe aan te moedig om by gebed betrokke te raak. (Jerigo Mure Internasionale Gebedsnetwerk, Privaatsak X22, Lynnwoodrif, 0040. Tel.: 012 365 3213, faks: 086 594 0565. Webwerf: www.jwipn.com  of e-pos: info@jwipn.com ).
Die New Age-beweging in Suid-Afrika

Die New Age-beweging het op ‘n dramatiese wyse onder die aandag van Suid-Afrikaners gekom toe twee “vredespale” van aluminium op Wapenstilstandsdag in Kaapstad (11 November 1989) en op Tafelberg (12 November 1989) geplant is deur die Movement for Peace through Prayer (‘n organisasie wat na die

Tweede Wêreldoorlog in Japan ontstaan het). By hierdie geleentheid het burgemeester Gordon Oliver beklemtoon: “Daar is baie paaie na dieselfde bron. My rol as burgemeester is om brûe te bou met liefde. Ek is ‘n Christen, maar nie ‘n ortodokse Christen nie. Ek voel gemaklik met enige vorm van godsdiens.” Doen navraag oor New Ageaktiwiteite in jou eie omgewing. Oorweeg dit om in daardie omgewing te gaan bid en wees spesifiek daarop bedag om die Here te vra dat mense die Here Jesus as hulle Verlosser en die Koning van hulle lewens sal leer ken.
Gebed: Bid asseblief vir die talle Christene wat die navolging van Christus as Koning en Heerser

verwar met hulle eie sienings oor wat reg en waar is en op hulle eie insig staatmaak om tussen

reg en verkeerd te onderskei.
Saterdag 16 April 2011

Gebedsfokus op die Vader: Vaders met die hart van die Vader glo in hulle kinders

Vaders met ‘n vaderhart verstaan en erken dat elke kind talente en gawes van die Here ontvang het. Vaders erken en gee erkenning aan die gawes en talente van elke kind en leer elke kind om sy talente en gawes te ontwikkel en tot voordeel van ander te gebruik. Vaders hanteer elke kind op ‘n unieke manier. Ons waarde as mens word bevestig wanneer ons vaders ons waarde as ‘n kind erken, dit bevestig en dit eerbiedig. Vaders vergelyk nie en gee ook nie voorkeur aan enige kind nie. Vaders verstaan dat elke kind sy eie behoeftes, gawes en swakhede het, en dat elke kind met die grootste respek hanteer behoort te           word. (Man van God deur Bennie Mostert).

Vader God, maak my oë oop om na my kinders te kyk, hulle lief te hê en hulle waarde te bevestig

net soos U dit doen.
Gebedsfokus op die nasies: Monaco

Die grootste deel van die bevolking bestaan uit buitelanders wat hierheen kom ter wille van belastingvermyding en sekere vryhede. Bid deur Luk.2:15 vir hulle. Bid dat die drie kerke wat hierdie gemeenskappe bedien, elkeen wat in Monaco woon en werk met die evangelie van Christus sal aanraak. Bid dat die Here Sy Gees sal uitstort en hierdie klein landjie met herlewing sal besoek. Bid spesifiek ook vir die koningshuis. (Webwerf: http://www.24-7prayer.eu/  en www.transform.om.org ).
Sondag 17 April 2011

2011 Gebedsfokus op persoonlike herlewing

Soek God. “Wat is die wil van God vir my lewe?” is volgens navorsing waarskynlik die algemeenste vraag wat mense vra. Mense soek na die wil van God, maar hulle soek nie noodwendig na God nie. Daar is ‘n baie groot verskil tussen die twee. Die vraag is: Soek jy na God self of soek jy net na die wil van God sodat jy nie iets verkeerds sal doen nie? Om God te soek impliseer onvermydelik ‘n verhouding met God. Om na die wil van God te soek impliseer nie noodwendig ‘n verhouding nie. Om net die wil van God te  ken, gaan nie jou lewe verander nie. Dit bevredig nooit nie. Om God te soek en Hom te ken is egter iets

heeltemal anders. Om God te ken, bring vir ons bevrediging. As ek God ken, is dit nie moeilik om Sy wil te ken en te verstaan nie. En as ek moet wag totdat God Sy wil aan my openbaar, is daar geen angstigheid nie, want ek ken Hom aan wie ek my lewe oorgegee het.
Maandag 18 April 2011

Gebedsfokus op verlossing: Onderwysers by skole en dosente by tersiêre instellings

Leerders en studente se denkprosesse word daagliks beïnvloed deur dit wat hulle leer en vorm dan

persepsies en menings terwyl hulle vir hulle toekomstige loopbane studeer. Bid asseblief vir elke

onderwyser en dosent, dat hulle ‘n persoonlike belewenis en intieme verhouding met die Here Jesus sal hê. Bid dat hulle nie studente met sekulêre en humanistiese wêreldbeskouings sal beïnvloed nie, maar dat hulle die waarheid aan die studente sal oordra. Bid dat Christenonderwysers en -dosente die vrymoedigheid sal hê om oor hulle Christelike waardes te praat en dat hulle altyd die boodskap van integriteit, hoop, reinheid, liefde en geloof in Jesus Christus sal oordra en uitleef. Bid dat hulle God-geïnspireerde raad sal gee aan elkeen wat by hulle raad kom vra.
Gebedsfokus op deurbraak: Ongekende kerkgroei in Algerië

Daar is vandag minstens 100 000 gelowiges in Algerië en die getal groei daagliks. Die grootste

meerderheid is in die Kabyle-gebiede. Minstens 3 500 gelowiges word jaarliks gedoop. Dis onmoontlik om die aantal gemeentes, huiskerke en selgroepe te tel. Gelowiges het ‘n groot begeerte om hulle geloof in die stede en dorpe waar hulle bly met ander te deel. Die Kabyles is baie ontvanklik vir die evangelie. Slegs 30-50% vas nog tydens Ramadaan en die getalle daal steeds. Dank God vir hierdie deurbrake. Bid dat meer leiers in pastorale bediening opgelei sal word om die nuwe bekeerlinge dissipels te maak. Bid vir herstel van huwelike en ander verhoudings wat ly sonder Jesus. Bid vir die veiligheid van hierdie gelowiges en dat hulle bymekaar sal kan kom sonder dat hulle geïntimideer word. (Operation

Mobilization USA. Webwerf: www.OMusa.org  of e-pos: info@usa.om.org ).
Dinsdag 19 April 2011

2011 Gebedsfokus op landwye herlewing

Daar is baie teruggevalle Christene en ander wat geestelik lou geword het, maar steeds kerk toe gaan. Hulle lewens verskil nie baie van dié van mense wat nie Christene is nie. Bid vir hierdie Christene om by ‘n punt te kom waar hulle moeg sal word vir hulle lou lewens. Dat hulle sal groei in ‘n diep geestelike honger na God, die krag van God, oorwinning oor sonde en om in geestelike vryheid te lewe.
Gebedsfokus op Israel: Viering van die tradisionele Paasfees

Die Joodse volk herdenk die tradisionele Paasfees vandag. In hierdie tyd dink hulle aan hulle

verlossing uit Egipte. Hulle vier Paasfees, die Fees van die Ongesuurde Brood en die Fees van die

Eerste Vrugte. Laat ons bid dat die Joodse volk sal begin verstaan wat Jesus Christus op Golgota

gedoen het en van Sy opstanding as die eersteling uit die dood. Bid dat hulle harte wêreldwyd sal

oopgaan en ontvanklik sal wees vir die evangelieboodskap. (Christian Friends of Israel. Tel.:

012 361 1437. Webwerf: http://www.cfijerusalem.org/  of e-pos: allwiese@lantic.net ). Bid ook dat

die burgers van ander lande wat in Israel bly, Jesus op hierdie manier sal leer ken.
Woensdag 20 April 2011

Gebedsfokus op die Vader: Vaders met die hart van die Vader is vaders wat priesters is

Hoe ryk is kinders nie wat vaders het wat vir hulle bid nie, maar hoe kwesbaar is die kinders wat nie sulke vaders het nie. God het vaders as priesters in hulle huise aangestel. Een van die primêre verantwoordelikhede van vaders is om priesters te wees. Ons kinders het vaders nodig wat gereeld voor God se troon sal staan om vir hulle te bid. Vaders moet vir hulle kinders pleit en vir hulle bid oor

al die aspekte van hulle lewens, totdat hulle geestelike en emosionele volwassenheid bereik het. Vaders hou nooit op om vir hulle kinders te bid nie. Om ons kinders te seën kan vir sommige van ons vreemd voorkom, maar dit is ‘n Bybelse gebruik. Isak het vir Jakob geseën, en wat was die invloed daarvan nie op Jakob se lewe en dié van sy afstammelinge nie! Jakob het sy kinders geseën en dit het God se guns oor hulle lewens gebring. Genesis 49. (Man van God deur Bennie Mostert).

Vader God, leer my om te bekragtig eerder as om te kritiseer, lief te hê eerder as om te berispe, te

omhels eerder as te verwerp, te seën eerder as om te ontmoedig. Gee my ‘n hart soos U hart vir

my kinders.
Gebedsfokus op Israel: Fees van die Ongesuurde Brood

Die Joodse volk sal die fees van die Ongesuurde Brood van 20-25 April vier soos uiteengesit in

Lev.23:6 and Lev.23:10-14. Jesus is die Brood van die lewe, sonder sonde (ongesuurd), die

Eersgeborene uit die dood en deur Hom is hierdie feeste vervul. Bid dat die Jode nie hulle harte

sal verhard nie, maar oop en ontvanklik sal wees vir die boodskap van Jesus Christus. (Christian

Friends of Israel. Tel./faks: 012 361 1437. Webwerf: http://www.cfijerusalem.org/  of e-pos:

allwiese@lantic.net ).
Donderdag 21 April 2011

2011 Gebedsfokus op landwye herlewing

Baie Christene voel geïntimideer deur die geestelike weerstand teen Christenwees, die geestelike donkerte rondom ons, asook die sterk houvas van sonde op hulle lewens. In 2 Kon.6:17, 20 maak die Here die oë van Elisa se slaaf oop om die leërskare van engele te sien. Bid dat God die geestelike oë van Christene sal oopmaak om te sien dat die krag van God wat tot ons beskikking is, alle weerstand kan breek. Bid dat Christene sal verstaan dat alles (en almal) wat uit God gebore is, die wêreld kan oorwin

en dat ons hierdie oorwinning behaal deur ons geloof in God (1 Joh.5:4).
Gebedsfokus op die nasies: Frankryk

Frankryk het ‘n lang geskiedenis van die vervolging van godsdienstige minderhede en godsdiens word steeds met agterdog bejeën. Onlangse wette wat ingestel is, lê beperkings op sekere godsdienstige ‘sektes’. Kleiner Bybel-gelowige kerke loop gevaar om onder die nuwe wette as ‘kultusse’ of ‘sektes’ geëtiketteer te word. Ongeveer 80% van die bevolking het selfs nog nooit eers ‘n Bybel gesien of vasgehou nie! Frankryk is by ‘n geestelike kruispad; 20% van die bevolking is ‘nie-godsdienstig’, kerkbywoning daal ernstig en die Christelike geloof word beskou as irrelevant en verouderd in hierdie sekulêre samelewing. Bid vir ‘n dramatiese geestelike transformasie in Frankryk, veral met die invloei van Moslems uit Noord-Afrika, wat daartoe kan lei dat die land binne die volgende 50 jaar ‘n Moslemstaat word. Roep na God om Frankryk met Sy genade en barmhartigheid te besoek. (Webwerf: http://operationworld.24-7prayer.com/ ).
Vrydag 22 April 2011

Die New Age-beweging in Suid-Afrika (verv. 15 April)

Die klem op alternatiewe genesing is een van die kenmerkende eienskappe van die New Age- beweging in Suid-Afrika. New Agegenesingsmetodes, Shin Sen Do (Taoïstiese energietoepassing) is een voorbeeld van alternatiewe genesing wat in Johannesburg beoefen word. Die Holistiese Gesondheidsentrum in Constantia, Kaapstad, borg sekere kursusse. Die Festival of Mind, Body and Spirit is op 27-28 Januarie 1991 in Durban gehou en het uitstallings en lesings oor refleksologie ensovoorts ingesluit. Een van die aktiewe sentrums in Johannesburg, die Font, is op 29 Mei 1990 tot stand gebring en is een van die vele sentrums waar meer oor die New Age geleer kan word. Daar is ook Insig-opleidingsentrums in verskeie stede in die land, byvoorbeeld die Yoga-Kabbalah Meditation Society.

Gebed: Dra asseblief alle mense wat gedeeltelik of voluit by enige vorm van New Age-praktyke in ons land betrokke is, in gebed aan die Here op. Roep die Here aan dat hulle ‘n volkome en eenvoudige openbaring van die Here Jesus Christus as hulle Koning en Verlosser sal kry. Dink daaraan om deur gebed te fokus op mense wat verstrik geraak het in die praktyke van die New Age, proklameer die Skrif vanuit die Nuwe Testament oor hulle lewens en bid dat baie gered sal word.
Saterdag 23 April 2011

Gebedsfokus op die Vader: Vaders met die hart van die Vader is vaders wat vergewe

Vaders moet weet hoe om te vergewe. Vaders moet leer om nie aanstoot te neem oor wat hulle kinders dalk doen nie, en nie toelaat dat hulle verbitterd raak of hulle aan woede oorgee nie. Vaders moet vergewe selfs nog voordat die kinders om vergifnis vra. God is ‘n Vader wat vergewe en is ‘n voorbeeld vir ons aardse vaders. Die essensie van ‘n vader se liefde is om te vergewe. Sonder ‘n vader se vergifnis kan ‘n kind nie leef nie. Kinders maak foute en het vaders nodig wat hulle kan vergewe, net soos God ook die vaders vir hulle foute vergewe. Vaders moet vergewe ongeag van dit wat die kinders gedoen het, ongeag enige skande of pyn wat hulle jou aangedoen het. Kinders het vergifnis nodig. Die vader wat

vergewe, is ook die vader wat omhels, die vader wat sy kind terug verwelkom, wat nie die verlede

om sy kind se nek laat bly hang soos ‘n ketting nie, om hom heeltyd daaraan te herinner nie.

Vergifnis maak ons kinders vry om in die vryheid te leef wat God vir hulle bedoel het. (Man van

God deur Bennie Mostert).
Vader God, leer my om te omhels, te vergewe en te aanvaar en ook hoe om ‘n veilige hawe vir my

kinders te wees selfs wanneer hulle die verkeerde doen.
Gebedsfokus op die nasies: Pole

Pole is een van die oudste nasies in Europa. Jongmense en student staan skepties teenoor tradisionele godsdiens, maar is verbasend ontvanklik vir die evangelie. Bid asseblief dat baie Jesus Christus persoonlik sal leer ken en hulle lewens aan Hom sal oorgee. Bid dat Jesus in die Katolieke Kerk die sentrale fokus van aanbidding en danksegging sal word en dat baie gered sal word. (Webwerf: http://operationworld.24-7prayer.com/ ).
Sondag 24 April 2011

Paassondag

Die evangelie staan op twee bene: Jesus se sterwe aan die kruis en Jesus se opstanding uit die dood. Die kruis gee vir ons verlossing van ons sonde, die opstanding gee vir ons krag om as Christene te lewe. Baie Christene haak by die kruis vas en beweeg nie vorentoe na die opstandingskrag van Jesus wat deur die Heilige Gees in ons werk nie. Ons kan hierdie krag alleen deur die openbaring van die Heilige Gees verstaan: In Fil.3:10 sê Paulus dat daar vyf dinge is wat hy begeer, o.a. dat hy die opstandingskrag van Jesus sal ken. Vra die Heilige Gees vir hierdie openbaring van die opstandingskrag van Jesus.
Gebedsfokus op Internet-evangelisasie Dag (IE-dag)

IE-dag fokus daarop om die uitreikpotensiaal van die Internet aan die kerk wêreldwyd te kommunikeer

deur die strategieë te verduidelik wat gevolg kan word om die web vir evangelisasie te gebruik, tesame met sprekende voorbeelde, en die baie maniere aan te toon van hoe mense betrokke kan raak. (Webwerf: http://missionmanual.org/w/index.php?title=Internet_Evangelism_Day ). Bid dat mense wat deur middel van die Internet na die Here gekom het, gou ander gelowiges in hulle omgewing sal kan ontmoet en by hulle sal inskakel, en dat hulle sal groei en sterk en gevestig sal word in die kennis van die Woord van God.
Maandag 25 April 2011

Gebedsfokus op verlossing: Professore en lektore by akademiese instellings

Bid vir die professore en lektore by akademiese instellings wat nog nie in Christus is nie. Vra dat God Homself op ‘n unieke manier aan hulle, selfs deur hul eie professie/lesings en/of hulle studente sal openbaar. Bid dat hulle harte en sinne oop sal wees vir die evangelie wanneer dit op hierdie manier na hulle kom. Bid dat dié wat in God glo, wys sal wees en in staat om die evangelie op uitnemende wyse te deel met die wat nog nie glo nie.
Gebedsfokus op Wêreld-malariadag

Ongeveer 3,3 biljoen (50% van die wêreldbevolking) loop gevaar om malaria op te doen. Elke jaar doen 300-500 miljoen mense malaria op en meer as 1 miljoen sterf daaraan. Kinders is die kwesbaarste: 1 uit 5 kindersterftes (of 1 elke 30 sekondes) is die gevolg van malaria. Malaria word van een persoon na ‘n ander oorgedra deur die Anopheles-wyfiemuskiet, wat bloed nodig het om haar eiers te voed. (Webwerf: http://www.imcworldwide.org/Page.aspx?pid=498 ). Volhard met gebed vir ‘n goedkoop en effektiewe geneesmiddel en/of ‘n teenmiddel vir malaria. Bid dat elke mens wat malaria opdoen, die geleentheid sal hê om die Here Jesus Christus op ‘n spesiale manier te leer ken.
Dinsdag 26 April 2011

2011 Gebedsfokus op landwye herlewing

Daar word vandag baie oor God se liefde, genade, goedheid en barmhartigheid gepreek. En dit is heeltemal reg so. Die probleem is egter dat daar min oor die oordeel en straf van God op sonde gepreek word. Dit het ook tot gevolg dat daar nie veel gemaak word van sondebelydenis nie, en as daar nie  sondebelydenis en omdraai is nie, bly vorm daar ‘n geestelike muur tussen God en ons (Jes.59:1-2). As mense nie meer daaraan herinner word dat God ‘n heilige God is wat nie sonde toelaat nie, word Sy kruisdood tog misverstaan, en dan het Jesus verniet gesterf. Hy het juis gesterf om die mag van die sonde te verbreek, omdat Hy liefde is en sonde die teenoorgestelde van liefde is. Beide Christene en nie-Christene beleef egter meesal (onbewustelik) dat iets verkeerd is wanneer net sekere aspekte van die evangelie verkondig word. Bid dat geestelike leiers gehoorsaam sal wees deur beide kante van die evangelie te verkondig en nie in die strik sal val om net te preek waarvan mense sal hou nie. As daar nie oor God se oordeel oor sonde gepreek word nie, verloor God se liefde vir ons Sy krag.
Gebedsfokus op nasies: Serwië & Montenegro (voorheen Joego-Slawië)

Die hele Balkangebied is steeds ‘n gevaarlike vlampunt – die toekoms van Montenegro, Bosnië, Kosovo en Macedonië hang in die weegskaal. Bid vir wysheid vir almal wat betrokke is om ‘n vreedsame oplossing vir die lande van die vroëre Joego-Slawië te vind. Bid ook vir opregte vergifnis tussen die etniese groepe wat vir so ‘n lang tyd al teen mekaar oorlog voer. Godsdienstige haat gaan dikwels hand aan hand met etniese verdeeldheid. Bid dat Christene liefde, vergifnis en vriendskap aan al die groepe sal betoon. Ongeveer 10 000 Albaniërs het gedurende die oorlog in Kosovo omgekom, en 80% van die

bevolking het vlugtelinge geword. Gedurende hierdie tyd is baie Moslemvlugtelinge deur Christelike hulporganisasies versorg en het baie van hulle Christene geword. Bid vir hulle geestelike groei en dat hulle ook na ander sal uitreik met die evangelie wat hulle vrygemaak het. 

(Webwerf: http://operationworld.24-7prayer.com/country.php?country_id=158 ).
Woensdag 27 April 2011

Gebedsfokus op die Vader: Leer jou kinders die waarde van die huwelik

Vaders moet hulle kinders die waarde van die huwelik leer deur self die waarde van die huwelik te verstaan en uit te leef. Die huwelik is heilig voor God en moet ten alle koste beskerm word. ‘n Huwelik is

‘n verbintenis tussen een man en een vrou, “tot die dood hulle skei”. Dit is ‘n verbond voor God. Daar is letterlik geen ruimte vir ‘n derde persoon in die huwelik nie. Leer dit vir hulle. ‘n Vader leer sy kinders

dat ‘n man en vrou van mekaar verskil, dat daar soms konflik kan wees, maar dat liefde ‘n menigte

sondes bedek, en om te sê dat jy jammer is en om te vergewe, absoluut noodsaaklik is. Kinders sal dit net verstaan as vaders dit uitleef. As vaders demonstreer ons ons vaderskap tot ‘n groot mate deur ons verhouding met ons vrou en ons optrede teenoor haar. Dit is aan die manier waarop ons ons huweliksmaats behandel dat ons kinders kan sien dat hulle ons kan vertrou en kan navolg. ‘n Man wat vir sy vrou kan sê ‘Ek is jammer’, leer sy kinders om te sê ‘Ek is jammer’. ‘n Man wat sy vrou kan vergewe, leer sy kinders outomaties om ook te vergewe. ‘n Man wat sy vrou vertroetel en vir haar omgee en haar ordentlik behandel, leer sy kinders om dieselfde te doen. ‘n Man wat geduldig is met sy vrou, leer sy kinders wat verdraagsaamheid beteken. (Man van God deur Bennie Mostert).

Vader God, leer my om my vrou, die moeder van my kinders, lief te hê, op so ‘n manier dat dit meer

van U aan my kinders sal openbaar.
Gebedsfokus op Japan

Japan is een van die vyf moeilikste nasies om te evangeliseer. Die kerk in die algemeen het nie ‘n

spesifieke fokus om vir Japan te bid nie. Bid dat dit drasties sal verander. Bid vir spesifieke

deurbrake rakende bepaalde tekortkominge in die kerke. Die gebrek aan Bybelse onderrig moet

o.a. aangepak word. Die Christene is ‘n klein minderheid in ‘n samelewing waar konsensus

belangrik is. Te min gesinne word Christene, en individue voel gewoonlik blootgestel wanneer

hulle tot bekering kom. Bid spesifiek dat God die harte van die Japanese tot Hom sal laat draai.

Die strewe na sukses en die begeerte om die werkgewers tevrede te stel, maak dit vir mense

moeilik om openlik met ‘n kerk te identifiseer en ‘n aktiewe lidmaat te word. Vroue is die groot

meerderheid in die meeste gemeentes. (Theo Badenhorst. Tel.: 021 591 1393/ 072 924 8424. 73

Nassau Straat, Tygerdal. Goodwood, Kaapstad. E-pos: theomarlene@gmail.com ).

Bid vir ‘alle mense’. Ons bid gewoonlik meer vir dinge as wat ons vir mense bid. Ons gebede moet gestrooi word op paaie waarop mense jaag na ‘n verlore ewigheid. – E.M. Bounds
Donderdag 28 April 2011

2011 Gebedsfokus op landwye herlewing

Daar word vandag te min gepreek oor die kruis, die sterf aan die self en ook die feit dat Christene se lewens anders moet wees, dat ons dinge moet prysgee en vir sekere dinge nee moet sê. Daar word in baie gemeentes en dikwels oor die radio en TV ‘n “sagte, lekker op die oor” evangelie gepreek waar net gepraat word oor alles wat ons kry wanneer ons Christene word, maar nie oor die dinge waaraan ons moet sterf en wat ons tot ons én ander se voordeel moet prysgee nie. Bid vir die prediking van ‘n radikale Bybelse evangelie, waar predikante nie sal skroom om oor die eise van die evangelie te praat nie.
Gebedsfokus op die nasies: Oekraïne

Sedert die Oekraïne onafhanklikheid verkry het, het die getal evangeliese gemeentes verdubbel –

nieteenstaande moeilike omstandighede. Baie Oekraïense sendingagentskappe het in hulle eie land sowel as in die ander voormalige Sowjetuniestate begin werk. Bid asseblief vir ‘n goddelike openbaring van ‘n oplossing aan wetenskaplikes, aangesien bestralingsbesoedeling tydens die Tsjernobilramp steeds die land affekteer. Baie mense het nou swakker immuunstelsels en is meer vatbaar vir siektes. Dank die Here dat alhoewel miljoene Christene deur die kommuniste vermoor is, die kerk oorleef het en sterker is as voorheen. Bid dat daar groter vryheid vir die mense sal wees om van Jesus te hoor.

(Webwerf: http://operationworld.24-7prayer.com/country.php?country_id=155 ).
Vrydag 29 April 2011

Gebedsfokus op redding

Baie Zoeloe gesinne probeer steeds met die geeste van die voorvaders kommunikeer in tye van nood of oor wat die toekoms inhou. Hulle is oortuig dat toordokters (Abathakathi) in die geheim vloeke oor mense uitspreek. Laat ons ernstig bid dat hierdie mense God sal leer ken as hulle persoonlike hemelse Vader wat tot in ewigheid lewe en die Here Jesus deur wie hulle die ewige lewe verkry. Bid dat hulle oë sal oopgaan vir die stem van God die Vader wat hulle liefhet en in al hulle behoeftes sal voorsien. (Marlene Cathey, tel.: 035 562 0500 of e-pos: sukkotcoffee@gmail.com ).
Gebedsfokus op die Macedonië-projek

Loof die Here dat meer en meer Suid-Afrikaners begin om op kort termyn in te skakel by gebedsuitreike na geslote lande. Bid dat al hoe meer Christene bewus sal raak van uitreike na lande spesifiek in die 10/40 Venster, sowel as in Noord-Afrika, Jordanië en Israel en gehoorsaam sal wees as God hulle vra om te gaan. (Jes.6:8, Heb.11). Bid vir ‘n duidelike strategie om voort te gaan om mense te mobiliseer (Matt.28:19-20) en vir die vermeerdering van vrug op hierdie werk. (Macedonië-projek. Tel.: 0129973195. Webwerf: http://www.macedonian.org.za/  of e-pos: macsa@mweb.co.za ).

Saterdag 30 April 2011

Gebedsfokus op die Vader: Hoe verkry ons ‘n vaderhart?

Niemand verkry ‘n vaderhart deur bloot boeke te lees of lesings oor die onderwerp by te woon nie. Ons kan ‘n vaderhart slegs van die Vader self verkry. Dit is belangrik om te erken dat ons nie ‘n vaderhart het soos ons dit behoort te hê nie; nie tot die mate dat God dit wil hê nie. As ons dit nie erken nie, kan ons nie gehelp word nie. Ons self moet God, ons Vader, as Vader leer ken. Ons moet Sy karakter en werke vanuit die Bybel bestudeer. Ons moet die Heilige Gees, die Gees van God wat in ons harte uitroep: “Abba, Vader”, vra om die hart van die Vader in ons harte te openbaar. Ons moet God die Vader met groot nederigheid en dringendheid vra om ons die hart van ‘n vader te gee. Hy begeer om dit vir ons te gee. Vra dit van Hom. Dit is nie iets wat oornag gebeur nie. Ons moet daarin groei. (Man van God deur Bennie Mostert).

Vader, gee my ‘n vaderhart, ek het dit dringend nodig.
Gebedsfokus op die nasies: Ysland

Ysland is ‘n sekulêre gemeenskap wat besig is om van God af weg te dryf. Die meeste inwoners is by New Age-idees oor die okkulte betrokke, en selfmoord en dwelmmisbruik neem toe. Alhoewel baie mense hulleself Christene sou noem, beteken dit nie eintlik veel nie. Bid dat hulle sal begin ontdek hoe nodig hulle die Here het en na Hom sal begin soek. Bid vir ‘n nuwe uitstorting van God se Gees op die kerk van Ysland. (Webwerf: http://operationworld.24-7prayer.com/country.php?country_id=130 ).

